
Napaartoq Isak Petrussen 

Kalaallit Nunaanni najugallit ullumikkut aammalu siunissami aatsitassarsiorfinni sulilernissaat 

anguniarlugu piginnaanngorsaanissamut tigussaasumik pilersaarusiortoqarnissaanik 

suliaqartoqarnissaanut Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Pilersaarusiaq tigussaasumik ilinniarnerup ingerlarnganik, allagartanik pissarsiffiusunik 

pikkorissarnernik, ilinniaqqinnissamut neqeroorutinik aammalu Naalakkersuisut, kommunit, Majoriaq, 

inuussutissarsiornermik ilinniarfiit attumaasutillit kiisalu aatsitassarsiortut akornanni suleqatigiinermut 

ilusissamik ilaatigut tikkuussissaaq. Pilersaarusiaq Inatsisartunut UPA 2027 nallertinnagu 

agguaanneqassaaq. 

(Inatsisartunut ilaasortaq Hans-Erik Enoksen, Demokraatit) 

(Siullermeerneqarnera) 

 

Qujanaq Demokraatit Inatsisartunut ilaasortaatitaanut Hans-Erik Enoksenimut siunnersuummut 

pitsaallunilu siumut isigisumut. 

 

aatsitassarsiorfiit nutaat suliffinnik, suliniutinik ineriartornernillu pilersitsisinnaapput piffinni, periarfissanik 

nutaanik pisariaqartitsisuni. Suliffiilli nunaqqatigiinnut iluaqutaanngippata, piffissaagallartillugu 

piginnaanngorsaqqiineq aallartittariaqarparput. 

 

Innuttaasut pikkorissarnernut pisariaqartunut peqataanissaminnut periarfissaqartariaqaarput, 

uppernarsaatit pilerigineqaqisut pigilernissaannut aammalu piginnaasanik, suliffeqarfinnit 

pisariaqartinneqartunut, pigisaqalernissaminnut. Taamaaliorneq qanimut suleqatigiinnissamik 

pisariaqaerpoq Naalakkersuisut, kommunit, Majoriaq, ilinniarfeqarfiit aatsitassarsiorfiillu akornanni. 

 

Taamaattumik Demokraatit nuannaarutigaat, Naalakkersuisut toraagalimmik pisariaqartitsinerlu 

aallaavigalugu qaffassaanissamik siunertaq isumaqatigimmassuk. Akuersaarparput, allannguutissatut 

siunnersuummut suliniuteqarnerup nuna tamakkerlugu piginnaasanik misissuinermut 

kapukartuunneqarnera, taamaaliornikkut suliniutit tigussaasut sulititsinerup pisariaqartitavii sukumiisumik 

nalilersorneqarnerannik aallaaveqassammata. 

 

Uagutsinnut pingaarnerpaaq unaavoq, nalilersuinerit iliuuseqarnernik kinguneqartinneqarnissaat. 

Pisariaqartitat sumiissusersineqareerpata, ilinniakkat, pikkorissarnerit aammalu piginnaasanik 

tunniussisinnaasut suliniutit allat aallartinneqassapput. Angusassaq unaassaaq, suliffeqarfiit sapinngisamik 

ameerlanerpaat, maani nunami najugaqareersunit inuttaqartinneqarnissaat. 

 

Ilaqutariit aningaasarsiornerannut nukittorsaataassaaq, piffinni naleqartitanik pilersitsilluni aammalu inuit 

amerlanerusut nunatta ineriartortinnissaanut pimoorullugu akuunissaannik periarfissillugit. 

Taamatut oqaaseqaateqarlutik Demokraatit siunnersuut siulleq aammalu Naalakkersuisut allannguutissatut 

siunnersuutaat Inuussutissarsiornermut- aamma Aatsitassarsiornermut ataatsimiititaliami 

suliareqqitassatut innersuussutigaat. 

 

 


